Medalla da Cidade ó Excmo. señor don Xerardo Fernández Albor
Discurso do Alcalde, Xosé A. Sánchez Bugallo.
16 de outubro de 2009

Boas tardes.

Homenaxeado, autoridades, amigas e amigos.


Hoxe, como representante de todos os cidadáns deste concello, teño a honra de impoñer a Medalla da Cidade a un fillo de Compostela que por si mesmo representa unha parte da historia contemporánea, non só desta urbe, senón tamén da Galicia moderna. Síntome moi honrado porque con esta homenaxe a cidade trata de salientar os méritos, que son de sobra ben coñecidos por todos nós, pero é de xustiza facelo cun veciño que, ademais, é exemplo de cordialidade, convivencia e solidariedade nos aspectos máis simples e elementais da vida cotiá. Desa vida que non se reflicte nos medios de comunicación, que non forma parte dos anais da historia, pero que fala da verdadeira dimensión humana de cada un de nós. Don Gerardo, como os composteláns adoitamos chamalo, é unha persoa próxima, de fácil acceso, de trato amable e comunicación sinxela, non obstante da dimensión histórica acadada na súa traxectoria política e das responsabilidades públicas que lle correspondeu asumir.

A cidade recoñecese na súa historia, no seu urbanismo, nos monumentos que a singularizan, nos proxectos de presente e de futuro que a definen, pero tamén nos seus habitantes. A cidade recoñecese especialmente nos seus fillos que acaban por ser predilectos ou adoptivos porque contribúen co seu traballo, coas súas obras, á construcción dinámica e colectiva da vida pública da urbe. Gerardo Fernández Albor, fillo predilecto de Compostela, pertence a ese importante grupo de personaxes composteláns, nos que a nosa cidade se recoñece.
De Gerardo Fernández Albor poden darnos conta na Academia Médico Cirúrxica, na Sociedade de Cirurxía de Galicia, no Padroado da Universidade de Santiago, no Padroado Rosalía de Castro, na Fundación Penzol, no Instituto da Lingua Galega, no Museo do Pobo Galego, na Fundación Otero Pedrayo, na Cruz Vermella, no consello da antiga Caixa Xeral de Aforros de Santiago, no Policlínico “A Rosaleda”, en Música en Compostela... e nun longo etcétera de organizacións e institucións nos que, a súa pegada de intelectual versátil e emprendedor, axudou a sacar adiante proxectos colectivos, nos que el confesa crer. E faino contra esa opinión, que Fernández Albor gusta rebater, de que “un dos defectos de Galicia é a pouca capacidade que temos para traballar colectivamente”. El predica co exemplo porque o desenvolvemento de traballos creando equipos, de iniciativas a prol da colectividade, é un signo distintivo da súa personalidade. 
A cidade tenlle que agradecer, polo tanto, canto ten emprendido e feito, pero tamén ese orgullo de ser compostelán, que sempre foi un selo posto de manifesto na súa vida pública. Ese agarimo co que lembra a nenez, infancia e a xuventude ó redor do hotel familiar, o negocio paterno que lle permitiu estudiar a carreira de medicina na nosa Universidade e que posteriormente completou especializándose en Barcelona, Madrid, Londres, París e Viena, nuns momentos historicamente moi difíciles para Galicia e para España. Estamos seguros de que esa visión acadada no exterior, da Europa de posguerra, serviulle a aquel mozo e universitario compostelá para comprender mellor as tarefas que estaban por facer na súa terra natal. Espírito aberto e comprometido co seu tempo e coa súa cidade, Fernández Albor tivo o acerto de crer nos valores da terra e das súas xentes, permanecer nela e traballar por ela. 
Para o gran público a figura de Gerardo Fernández Albor conten o grande significado de ter sido o primeiro Presidente de Galicia. Para os que o coñecemos como veciño, sabemos desas outras calidades como médico, como amigo e compañeiro. Sabemos do seu papel como defensor da cultura galega e temos a honra de ter constatado o seu decidido apoio a prol da declaración de Santiago de Compostela como Capital de Galicia. 

Con toda seguridade, un dos acontecementos máis importante da historia contemporánea de Compostela tivo lugar naquela polémica sesión do 23 de xuño de 1982 do Parlamento de Galicia en Fonseca, presidida por don Antonio Rosón, na que sendo xa presidente da Xunta Fernández Albor, tomouse a decisión que designou a Compostela como sede do Parlamento e das institucións autonómicas é A Coruña como sede do Tribunal Superior de Xustiza de Galicia. A nosa cidade comezou a definir o seu futuro no concerto das cidades galegas e o noso homenaxeado foi unha peza fundamental daquel tecido político. Polo tanto a nós correspóndenos a obriga de facer público recoñecemento do seu labor, decisión e apoio, nun proceso político e administrativo nada sinxelo.

Permítaseme dicirlles que Albor é un personaxe con boa estrela, probablemente porque, como ten manifestado nalgunha ocasión, é unha persoa moi realista, que se declara conforme co que a vida lle achega, e tende a conservar as boas lembranzas fronte ós malos momentos. Esa actitude pragmática da existencia abriulle a porta de Alianza Popular, nun momento histórico no que a organización de Manuel Fraga non era hexemónica na dereita, dominada entón polo centro da UCD. A súa boa estrela, contra todo prognóstico, o converteu en vencedor das eleccións de 1981 e primeiro Presidente da Xunta o 7 de febreiro de 1982. Esto apesares de que alguén prognosticara que era máis doado que o Amazonas cambiara o seu curso. Pero, aínda que Albor non tiña experiencia de xestión política, si contaba cunha evidente formación política. Na década dos setenta el fora un dos propulsores do Partido Popular Galego, enmarcado dentro da democracia cristiá europea propugnada por Ruíz Giménez. Tamén formou parte daquela experiencia histórica, na que un heteroxéneo grupo de intelectuais galegos baixo o nome de Realidade Galega, emprenderon a tarefa de galeguizar a vida política desde todas as correntes ideolóxicas con posibilidades de influír na vida pública. A el correspondeulle sementar a galeguidade, o amor pola cultura galega e a nosa lingua, nun territorio partidista naquel momento pouco definido e, mesmo, con sectores moi adversos. A súa boa estrela e bo facer levárono polo bo camiño en beneficio da convivencia e da cultura galega. Esta traxectoria fala, evidentemente, una vez máis do seu compromiso coa colectividade, co progreso e o cambio de Galicia.
Non vou entrar nos pormenores da presidencia de Fernández Albor ó fronte da Xunta de Galicia, tempo no que lle correspondeu negociar e asumir o traspaso das primeiras competencias do Estado. Momentos complicados nos que todos estabamos a construír a nova realidade política e nos que a fragmentación do Parlamento facía moi ardua a tarefa de gobernar. Pero a nova estrela de Albor brillou novamente e tras a desaparición da UCD, e a incorporación a AP da meirande parte dos seus membros, os procesos administrativos foron máis doadas e o novo triunfo na seguinte convocatoria das eleccións en novembro do 1985 déronlle unha situación parlamentaria máis folgada, aínda que as diferencias internas do partido haberían de pasarlle a factura que todos coñecemos.

Sen lugar a dubidas, Gerardo Fernández Albor foi un modelo de político, capaz de exercer a política con maiúsculas, con altura de miras, con respecto ó rival, con consideración ás institucións e por tanto ós cidadáns. Por desgraza un xeito de entender e facer política cada vez máis escaso. 

Porén, eu quero salientar outro labor de Gerardo Fernández Albor, o permanente traballo de divulgación das súas ideas e opinións en artigos de prensa. Desde aqueles artigos políticos asinados co pseudónimo de Juán Ramón Losada aos apuntes que semana a semana ven publicando nas páxinas de El Correo Gallego, xornal que este ano vaille facer entrega do seu galardón máis prezado, o de Galego do Ano 2009. O valor das ideas queda deste xeito reflectido en negro sobre branco, cunha clara vocación de chegar ás xentes e permanecer.

Por todo esto, e por canto escoitamos na gabanza que abriu este acto de homenaxe, Santiago de Compostela ten a obriga e quere amosar o seu recoñecemento á contribución que Gerardo Fernández Albor ten feito ó progreso da cidade. Pola súa exemplaridade como cidadán, como profesional da medicina e como político ó servizo da colectividade, en xusto recoñecemento ós seus valores, por unanimidade a Corporación decidiu outorgarlle a Medalla da Cidade.

Deste xeito, benquerido don Gerardo, Santiago de Compostela hónrase coa súa calidade de fillo predilecto que ven engrosar a nómina, sempre acertada, sempre xusta, dos que lle precederon na recepción desta Medalla da Cidade. Todos eles coprotagonistas da eficaz e continuada construcción da cidade permanentemente viva. Teño a certeza de que se sentirá orgulloso de unir o seu nome a esa lista de honra. Nós, como representantes de todos o composteláns, sentímonos orgullosos de contar con vostede.
Parabéns.

